
YASHIL IQTISODIYOT: 
MUAMMO VA YECHIMLAR

Boymatov Xoliyor Qurbonovich
Termiz davlat muhandislik va agrotexnologiyalar universiteti 

“Tarmoqlar iqtisodiyoti” kafedrasi o’qituvchisi

Annotatsiya: Ushbu maqolada yashil iqtisodiyotga o‘tish jarayoni ilmiy-nazariy yondashuvlar asosida tahlil qilingan. Muallif 
yashil iqtisodiyotni shakllantirish mezonlarini aniqlab, uning iqtisodiy o‘sish, bandlik, resurslardan samarali foydalanish va 
ekologik barqarorlikka ta’sirini ochib bergan. Shuningdek, yashil iqtisodiyotni joriy etish yo‘lida yuzaga keladigan asosiy 
muammolar va ularni hal etish strategiyalari chuqur tahlil etilgan. Tadqiqot natijalari, mamlakatlar tajribasiga asoslangan 
holda, sarmoya jalb qilish va texnologik innovatsiyalar orqali yashil iqtisodiyotga muvaffaqiyatli o‘tish imkoniyatlarini 
ko‘rsatadi.

Kalit soʻzlar: yashil iqtisodiyot, sarmoya, investitsion muhit, texnologik innovatsiyalar, iqtisodiy o‘sish, bandlik, resurslar, 
ekologik barqarorlik, muammo, yechim.

Abstract: This article provides a scientific and theoretical analysis of the transition to a green economy. The author 
identifies the criteria for green economy formation and examines its impact on economic growth, employment, efficient use 
of resources, and environmental sustainability. The study also explores key challenges in implementing green economic 
policies and presents strategic solutions. Based on international experiences, the findings highlight the potential of capital 
mobilization and technological innovation in ensuring a successful transition to a green economy.

Key words: green economy, capital, investment environment, technological innovation, economic growth, employment, 
resources, environmental sustainability, problem, solution.

Аннотация: В статье представлен научно-теоретический анализ перехода к зелёной экономике. Автор определяет 
критерии формирования зелёной экономики и раскрывает её влияние на экономический рост, занятость, 
рациональное использование ресурсов и экологическую устойчивость. Также рассматриваются ключевые 
проблемы, возникающие в процессе внедрения зелёных инициатив, и предлагаются стратегические пути их 
решения. Результаты исследования, основанные на международном опыте, подчёркивают важность привлечения 
инвестиций и технологических инноваций для успешного перехода к зелёной экономике.

Ключевые слова: зелёная экономика, капитал, инвестиционная среда, технологические инновации, экономический 
рост, занятость, ресурсы, экологическая устойчивость, проблема, решение.

K I R I S H
So‘nggi yillarda “yashil iqtisodiyot” tushunchasi jahon miqyosida keng e’tibor qozonib, mamlakatlar iqtisodiy 

strategiyalarida muhim o‘rin egallamoqda. Yashil iqtisodiyot – bu inson farovonligini oshirish, ijtimoiy tenglikni 
ta’minlash, shu bilan birga atrof-muhitga yetkazilayotgan zarar va ekologik xavf-xatarlarni minimallashtirishga 
qaratilgan iqtisodiy modeldir. Ushbu model barqaror rivojlanish tamoyillariga asoslanadi va quyidagi yo‘nalishlarni 
o‘z ichiga oladi: tabiiy resurslardan oqilona foydalanish, energiya samaradorligini oshirish, qayta tiklanuvchi 
energiya manbalarini joriy etish, chiqindilarni kamaytirish hamda ekologik xavfsizlikni mustahkamlash.

Bugungi kunda global miqyosda resurslardan haddan tashqari foydalanish, atrof-muhitning ifloslanishi, 
ob-havo sharoitining keskin o‘zgarishi, o‘rmonlarning kamayishi va cho‘llanish jarayonining tezlashuvi ekologik 
inqiroz xavfini kuchaytirmoqda. Ayni paytda qashshoqlik, ishsizlik va resurslar tanqisligi kabi ijtimoiy-iqtisodiy 
muammolar tobora chuqurlashmoqda. Bu esa insoniyatni ekologik va iqtisodiy muammolarga bir vaqtning 
o‘zida javob beruvchi innovatsion yondashuv – yashil iqtisodiyot modelini joriy etishga undamoqda.

Shu bilan birga, iqtisodiy faoliyatni atrof-muhitning tabiiy imkoniyatlari bilan muvofiqlashtirish, ekotizim 
uzluksizligini saqlab qolgan holda barqaror iqtisodiy o‘sishni ta’minlash dolzarb vazifalardan biriga aylangan. 
Xususan, sanoatlashuv bosqichidan avval nisbatan cheklangan ko‘rinishdagi ekologik muammolar hozirda 
global tus olib, insoniyat salomatligiga, biologik xilma-xillikka va iqlim barqarorligiga tahdid solmoqda.

Yashil iqtisodiyot – bu shunchaki ekologik tashabbus emas, balki iqtisodiy va ijtimoiy barqarorlikni 
ta’minlaydigan yangi yondashuvdir. U tabiiy resurslar va iqtisodiy faoliyat o‘rtasidagi muvozanatni tiklash, 
mavjud muammolarni kompleks tarzda hal etish, kelajak avlodlarga qulay va xavfsiz yashash muhitini taqdim 

etish yo‘lidagi strategik harakatlar majmuasidir. Shu boisdan ham, yashil iqtisodiyot nafaqat bugungi kun, balki 
barqaror kelajak uchun ham muhim ahamiyatga ega konsepsiyalardan biri hisoblanadi.

M A V Z U G A  O I D  A D A B I Y O T L A R  S H A R H I
Mamlakatimizda yashil iqtisodiyot sohasida olib borilayotgan ilmiy izlanishlar soni yildan-yilga ortib 

bormoqda. Xususan, professor Vahobov A.V. va Xajibakiyev Sh.X. tomonidan ta’kidlanishicha, atrof-muhit 
iqtisodiyoti yoki ekologik iqtisodiyotdan farqli ravishda “yashil iqtisodiyot” ko‘proq amaliy xarakterga ega. 
Ularning fikricha, yashil iqtisodiyot an’anaviy ilmiy fan sohasi bo‘lmay, asosan real iqtisodiy siyosat va amaliy 
faoliyat sohalariga – xususan, energetika, innovatsiya, qishloq xo‘jaligi va boshqa tarmoqlarga – bevosita 
taalluqlidir (Vahobov A.V., Xajibakiyev Sh.X. “Yashil iqtisodiyot”, darslik).

S.N. Xashimova o‘zining “Yashil iqtisodiyot” nomli darsligida yashil iqtisodiyotni ekologik xavflarni 
kamaytirishga va atrof-muhitga zarar yetkazmaydigan barqaror rivojlanishni ta’minlashga qaratilgan iqtisodiy 
model sifatida tavsiflaydi. Unga ko‘ra, yashil iqtisodiyot mavjud tabiiy resurslardan oqilona foydalanish orqali 
iqtisodiy o‘sish va ekologik xavfsizlik o‘rtasida muvozanatni ta’minlashga xizmat qiladi.

T A D Q I Q O T  M E T O D O L O G I YA S I 
Ushbu tadqiqotda ma’lumotlar asosan normativ-huquqiy hujjatlar, rasmiy statistika hisobotlari, xalqaro 

tashkilotlar tavsiyalari hamda ilg‘or xorijiy tajribalarni o‘rganish orqali yig‘ildi. Olingan ma’lumotlar kontent tahlil 
usuli asosida tahlil qilinib, yashil iqtisodiyotga o‘tishda mavjud muammolar va ularning yechimlari aniqlab 
chiqildi.

T A H L I L  V A  N A T I J A L A R
Bugungi kunda global miqyosda o‘zgarishlar shiddat bilan kechayotgan bir paytda, yangi ish o‘rinlarini 

yaratish borasida yashil iqtisodiyot alohida ahamiyat kasb eta boshladi. Yashil iqtisodiyot nafaqat atrof-muhit 
muhofazasi bilan bog‘liq xabardorlikni oshirish, balki iqtisodiyotda dolzarb muammo bo‘lib qolayotgan umumiy 
bandlik darajasini ta’minlashga ham ijobiy hissa qo‘shishi kutilmoqda.

Biroq ushbu modelga o‘tish jarayonida bir qator muammolar mavjud. Jumladan, yashil texnologiyalar 
va zamonaviy infratuzilmalarga sarmoya kiritish katta moliyaviy xarajatlarni talab etadi. Bu esa, ayniqsa, 
rivojlanayotgan mamlakatlar hamda kichik va o‘rta biznes subyektlari uchun sezilarli to‘siq hisoblanadi. Shu 
bilan birga, ayrim yashil texnologiyalar hali to‘liq ishlab chiqilmagan yoki amaliyotda keng tatbiq etilmagan. 
Qayta tiklanuvchi energiya manbalaridan foydalanish, energiyani saqlash, chiqindilarni samarali boshqarish 
kabi yo‘nalishlarda ham bir qator tizimli muammolar mavjud.

2019–yil holatiga ko‘ra, dunyo mamlakatlarida energiya sig‘imkorligi va atmosferaga issiqxona gazlari 
chiqarilishi bo‘yicha mavjud ko‘rsatkichlar shuni ko‘rsatadiki, birlamchi energiya iste’molining doimiy narxlarda va 
valyutaning xarid qobiliyati pariteti asosida hisoblangan YaIMga nisbati energiya sig‘imkorligi indeksini aniqlash 
imkonini beradi. Shuningdek, uglerod sig‘imkorligi ko‘rsatkichi esa issiqxona gazlari emissiyasi miqdorining 
yalpi ichki mahsulotga nisbati bilan belgilanadi. Bu ko‘rsatkichlar orqali iqtisodiy o‘sish va ekologik xavfsizlik 
o‘rtasidagi mavjud tafovutlarni chuqurroq tahlil qilish imkoniyati yuzaga keladi.(1-jadval)

1-jadval. Dunyo miqyosida energiyada foydalanish ko‘rsatkichlari.
Mamlakat Energiya sig‘imkorligi Mamlakat CO2     intensivligi CO2  /doll

Ukraina 0,232 JAR 0,594

Rossiya 0,210 Qozog‘iston 0,527

Venesuela 0,205 Tayvan 0,483

Tayvan 0,189 Rossiya 0,473

JAR 0,180 Ukraina 0,462

Eron 0,179 Venesuela 0,459

Qozog‘iston 0,176 Eron 0,443

Kanada 0,171 Xitoy 0,379

O‘zbekiston 0,152 O‘zbekiston 0,372

Nigeriya 0,148 Kanada 0,330

Yashil iqtisodiyot konsepsiyasi jahon miqyosida barqaror rivojlanishning ustuvor yo‘nalishlaridan biri 
sifatida qaralmoqda. Shu bilan birga, ushbu yo‘nalishda tizimli muammolar mavjudligi yashil iqtisodiyotga o‘tish 
jarayonini murakkablashtirmoqda. Xususan, global miqyosda quyidagi asosiy muammolar ajratib ko‘rsatiladi:

1. Yashil texnologiyalar va infratuzilmalarni rivojlantirish katta hajmdagi investitsiyalarni talab etadi. Bu, 
ayniqsa, rivojlanayotgan mamlakatlar uchun jiddiy moliyaviy yuk hisoblanadi.

2. Ayrim iqtisodiy tarmoqlarda yashil alternativ texnologiyalar hali to‘liq ishlab chiqilmagan yoki ularning 
iqtisodiy samaradorligi past.

3. Yashil iqtisodiyotga o‘tish jarayoni ba’zi an’anaviy sohalarda ish o‘rinlarining qisqarishiga olib kelishi 
mumkin.

4. Rivojlanayotgan mamlakatlarning ayrimlarida yashil iqtisodiyot siyosatini amalga oshirish uchun barqaror 
siyosiy muhit, samarali davlat boshqaruvi va mustahkam institutlar shakllanmagan.

5. Global ekologik muammolarni hal qilish borasida yetarli xalqaro hamkorlikning yo‘qligi mavjud 
muammolardan biridir.

O‘zbekistonning yashil iqtisodiyotga o‘tish yo‘lida ham qator tizimli muammolar mavjud:
1. O‘zbekiston iqtisodiyoti hanuzgacha qazilma yoqilg‘ilarga yuqori darajada bog‘liq.
2. Energetika va transport infratuzilmasining muhim qismi modernizatsiya qilinmagan.
3. Yashil loyihalarni moliyalashtirish uchun yetarli investitsiyalarni jalb etishda kamchiliklar mavjud.
4. Yashil texnologiyalar sohasida malakali kadrlarning yetishmasligi mavjud muammolardan biridir.
5. Yashil iqtisodiyot va barqaror rivojlanish tamoyillari bo‘yicha aholining ekologik savodxonligi past 

darajada.
Yuqorida keltirilgan global va milliy muammolarni hisobga olgan holda, yashil iqtisodiyotga o‘tishda quyidagi 

yechimlar tavsiya etiladi:
- Hukumatlar tomonidan yashil investitsiyalarni rag‘batlantirish, yashil texnologiyalarni ishlab chiqish va 

joriy etish, uglerod narxini belgilash, ekologik standartlarni kuchaytirish va subsidiyalarni qayta yo‘naltirish 
choralari ko‘rilishi lozim.

- Xususiy sektor uchun qulay investitsion muhit yaratilib, yashil loyihalarni moliyalashtirishda kafolatlar va 
soliq imtiyozlari taqdim etilishi muhim.

- Ilmiy tadqiqotlar va ishlanmalarni qo‘llab-quvvatlash, startap va kichik biznes subyektlarini rivojlantirish 
orqali innovatsion yechimlar yaratilishi kerak.

- Yashil iqtisodiyotga o‘tish jarayonida ijtimoiy himoyaga muhtoj qatlamlarni qo‘llab-quvvatlash, ularni qayta 
tayyorlash va yangi ish o‘rinlari bilan ta’minlash orqali salbiy ijtimoiy ta’sirlar yumshatiladi.

- Aholi o‘rtasida ekologik madaniyatni shakllantirish, barqaror iste’mol va ishlab chiqarishni rag‘batlantirish 
maqsadida atrof-muhit muhofazasi bo‘yicha targ‘ibot ishlarini kuchaytirish zarur.

- Xalqaro tajriba va moliyaviy resurslar almashinuvini yo‘lga qo‘yish, yashil texnologiyalar bo‘yicha ko‘p 
tomonlama hamkorlikni kuchaytirish ham alohida ahamiyatga ega.

O‘zbekiston sharoitida esa quyidagi amaliy yo‘nalishlar ustuvor deb e’tirof etiladi:
- Quyosh, shamol va gidroenergetika salohiyatidan to‘laqonli foydalanish;
- Sanoat, transport va turar-joy sektorlarida energiya tejamkorligini oshirish;
- Qishloq xo‘jaligida suvdan samarali foydalanish tizimini keng joriy etish;
- Elektromobillar, elektrobuslar va velosipedlar uchun zarur infratuzilmani yaratish;
- Chiqindilarni qayta ishlash, saralash va utilizatsiya qilish tizimlarini takomillashtirish;
- Yashil investitsiyalarni jalb etish uchun qulay me’yoriy-huquqiy asoslar yaratish;
- Ta’lim tizimida ekologik yo‘nalishdagi mutaxassislarni tayyorlash va kadrlar salohiyatini oshirish;
- Aholining ekologik ongini shakllantirish, yashil turmush tarzini keng targ‘ib qilish.
Tahlillar shuni ko‘rsatmoqdaki, O‘zbekistonda yashil iqtisodiyot tamoyillariga asoslangan strategiyalarni 

bosqichma-bosqich amalga oshirish orqali ijtimoiy-iqtisodiy barqarorlikni ta’minlash va ekologik xavfsizlik 
darajasini oshirish mumkin. Buning uchun esa samarali siyosiy muvofiqlashtirish, ilmiy yondashuv, moliyaviy 
barqarorlik va ijtimoiy hamkorlik muhim ahamiyatga ega.

Mamlakatimizda yashil iqtisodiyotni rivojlantirish bo‘yicha amalga oshirilgan chora-tadbirlar (2022–2023-
yillar misolida)

I. 2022-yilda yashil iqtisodiyotni shakllantirish yo‘nalishida amalga oshirilgan asosiy ishlar
1. Normativ-huquqiy asoslarni mustahkamlash:  O‘zbekiston Respublikasi Prezidentining 2022-yil 

2-dekabrdagi “2030-yilgacha O‘zbekiston Respublikasining “yashil” iqtisodiyotga o‘tishiga qaratilgan islohotlar 
samaradorligini oshirish bo‘yicha chora-tadbirlar to‘g‘risida”gi PQ–436-sonli1 qarori qabul qilindi. Ushbu qaror 
doirasida quyidagi strategik hujjatlar va institutsional mexanizmlar tasdiqlandi:

1 O‘zbekiston Respublikasi Prezidentining 2022-yil 2-dekabrdagi “2030-yilgacha O‘zbekiston Respublikasining “yashil” iqtisodiyotga 
o‘tishiga qaratilgan islohotlar samaradorligini oshirish bo‘yicha chora-tadbirlar to‘g‘risida”gi PQ–436-sonli qarori: https://lex.uz/docs/-
6303230 

- 2030–yilgacha yashil iqtisodiyotga o‘tish va yashil o‘sishni ta’minlash Dasturi;
- sanoat tarmoqlarida yashil iqtisodiyotni joriy etish hamda energiya tejamkorligini oshirish Konsepsiyasi;
- Harakatlar rejasi;
- yoqilg‘i-energetika resurslarini tejashga qaratilgan 2022–2026-yillar uchun Maqsadli parametrlar (2026–

yilgacha energiya sig‘imini 2022–yilga nisbatan 20%ga kamaytirish);
- Idoralararo kengashning yangilangan tarkibi;
- Yashil iqtisodiyot bo‘yicha donorlar muvofiqlashtirish guruhi;
- Iqtisodiy taraqqiyot va kambag‘allikni qisqartirish vazirligi huzurida tashkil etilgan loyiha ofisi va uning 

tarkibidagi Texnik kotibiyat.
2. Moliyaviy hamkorlik va xalqaro kreditlar jalb etilishi:
Fransiya taraqqiyot agentligi (AFD) bilan hamkorlikda yashil iqtisodiyotga oid davlat siyosatini qo‘llab-

quvvatlash maqsadida 150 million yevro miqdoridagi kredit mablag‘i O‘zbekiston Respublikasi byudjetiga 
yo‘naltirildi. Bu doirada quyidagi yo‘nalishlarda ishlar boshlab yuborildi:

- qazilma yoqilg‘i subsidiyalarini tahlil qilish va qisqartirish;
- dekarbonizatsiya bo‘yicha strategiyani ishlab chiqish;
- issiqxona gazlarini monitoring qilish, hisobga olish va audit qilish (MRV tizimi);
- yashil budjetlashtirish va soliqqa tortish tizimini joriy etish.
Shu bilan birga, 2023–2025–yillarga mo‘ljallangan loyihalarni moliyalashtirish uchun Yevropa Ittifoqining 

6,1 million yevro miqdoridagi granti ham jalb qilindi. O‘zbekiston delegatsiyasining Fransiyaga safarida 
viloyatlar bosh rejasini yashil iqtisodiyot tamoyillari asosida ishlab chiqish loyihasi doirasida 100 million yevrolik 
investitsiya bo‘yicha dastlabki kelishuvga erishildi.

3. Qazilma yoqilg‘i subsidiyalarini kamaytirish va energiya samaradorligini oshirish: Iqtisodiy 
taraqqiyot vazirligi va Barqaror rivojlanish xalqaro instituti (IISD) bilan hamkorlikda qazilma yoqilg‘i subsidiyalarini 
inventarizatsiyalash va ularni maqbullashtirish bo‘yicha loyiha amalga oshirildi. Dastlabki metodologik asoslar 
ishlab chiqildi.

4. Global tashabbuslarda ishtirok: O‘zbekiston Respublikasi 2022–yil may oyida Metan emissiyasini 
kamaytirish bo‘yicha Global tashabbusga qo‘shildi. Ushbu tashabbus doirasida 2030–yilgacha metan gazlari 
chiqindilarini 2020–yil darajasidan kamida 30%ga kamaytirishga doir majburiyatlar qabul qilindi. Bu yo‘nalishda 
YeTTB tomonidan 1 million AQSH dollari miqdorida texnik yordam ko‘rsatilmoqda.

5. Uglerod savdosi mexanizmlarining joriy etilishi: Jahon banki ko‘magida Parij bitimining 6–moddasiga 
muvofiq issiqxona gazlari savdo mexanizmini joriy etish loyihasi ishlab chiqildi. TCAF fondi orqali:

- 20 million AQSH dollari grant mablag‘i;
- 25 million AQSH dollari hajmidagi qo‘shimcha investitsiyalar jalb qilinishi belgilandi.
6. Texnologik hamkorlik: Yaponiya bilan Joint Credit Mechanism (JCM) mexanizmi joriy etilishi yuzasidan 

kelishuvga erishildi. Mazkur mexanizm orqali Yaponiyaning zamonaviy past uglerodli texnologiyalarini 
O‘zbekistonga olib kirish nazarda tutilgan. Shuningdek, Janubiy Koreya bilan iqlim o‘zgarishi va issiqxona 
gazlari bo‘yicha hamkorlik memorandumi tayyorlandi.

7. Uzoq muddatli strategiyalar ishlab chiqilishi: Jahon banki va YeTTB bilan birgalikda 2050–yilgacha 
karbon neytralligiga erishishni ko‘zlovchi LTS (Long-Term Strategy) strategiyasi ishlab chiqish boshlab yuborildi. 
Bu strategiya asosida asosiy tarmoqlar bo‘yicha kapital qo‘yilmalar va amalga oshirilishi lozim bo‘lgan chora-
tadbirlar belgilab olindi.

8. Iqlim va iqtisodiyot o‘zaro ta’sirini o‘rganish:
Jahon banki bilan birgalikda iqlim o‘zgarishining iqtisodiyotga ta’sirini tahlil etishga qaratilgan “Towards a 

Greener Economy” hisobot tayyorlandi va II O‘zbekiston iqtisodiy forumida taqdim qilindi. Shu bilan birga, CCDR 
(Climate Change and Development Report) loyihasi orqali yashil moliyaviy ko‘maklarni jalb qilish imkoniyatlari 
kengaytirilmoqda.

9. Texnik va institutsional salohiyatni oshirish:
Osiyo taraqqiyot banki bilan:
- iqlim bilan bog‘liq C–PIMA mezonlarini davlat investitsiyalari tizimiga integratsiya qilish;
- ESG tamoyillarini sanoat korxonalarida keng joriy etish bo‘yicha seminar-treninglar;
- Climate Risk Assessment Tool ishlab chiqish orqali iqlim xavflarini tahlil qilish mexanizmi yo‘lga qo‘yildi.
10. Aylanma iqtisodiyotni rivojlantirish bo‘yicha tashabbus:
2022–yil yakunida O‘zbekiston Respublikasi Vazirlar Mahkamasiga “Aylanma iqtisodiyotni rivojlantirish va 

qattiq bioyoqilg‘idan foydalanishni kengaytirish”ga oid qaror loyihasi taqdim etildi.
II. 2023–yilda yashil iqtisodiyot sohasida amalga oshirilishi rejalashtirilgan ustuvor islohotlar
1. Yashil sertifikatlar tizimini joriy etish: Qayta tiklanuvchi energiya manbalari asosida ishlab chiqarilgan 

mahsulotlar va ekologik toza texnologiyalarni tasdiqlovchi “yashil sertifikat” tizimi ishlab chiqiladi hamda 
amaliyotga joriy etiladi. Ushbu tizim orqali qayta tiklanuvchi energiya ishlab chiqaruvchilari o‘z mahsulotlari bilan 

birga “yashil sertifikat”larni yakuniy foydalanuvchilarga (masalan, ishlab chiqaruvchilar va iste’molchilar) sotadi. 
Bu energiyaning “tozaligi”ni kafolatlabgina qolmay, mahsulotlarning eksport salohiyatini oshiradi, shuningdek, 
xalqaro moliya institutlaridan “yashil” investitsiyalar va kreditlar jalb qilish imkonini yaratadi. (Eslatib o‘tamiz, 
Yevropa Ittifoqi davlatlarida bunday sertifikatlar majburiy hisoblanadi.)

2. Issiqxona gazlari emissiyasini tartibga solish bo‘yicha normativ hujjatlar: 2023–yil davomida 
“Issiqxona gazlarining chiqarilishini cheklash to‘g‘risida”gi qonun loyihasi ishlab chiqiladi. Shu bilan birga, 
2023–2026–yillarda issiqxona gazlari chiqarilishini davlat nazoratida ushlab borish infratuzilmasini yaratish 
bo‘yicha bosqichma-bosqich harakatlar dasturi ishlab chiqilishi belgilangan. Dasturda quyidagi yo‘nalishlar 
nazarda tutiladi:

- emissiyalarni hisobga olish va davlat kadastrini yuritish;
- uglerod birliklari reyestrini shakllantirish;
- tarmoqlar kesimida maqsadli ko‘rsatkichlarni belgilash;
- emissiyani kamaytirishga qaratilgan tadbirlarni davlat tomonidan rag‘batlantirish mexanizmlarini joriy 

etish.
3. MRV tizimini joriy etish (Monitoring, Reporting and Verification):
Iqlim o‘zgarishiga oid zamonaviy monitoring, hisobot va tekshirish tizimi – MRV joriy etiladi. Ushbu tizim 

orqali barcha issiqxona gazlari manbalarini doimiy kuzatib borish, ularning miqdoriy ko‘rsatkichlarini tahlil qilish 
va kamaytirish bo‘yicha amaliy choralarni ishlab chiqish imkoniyati yaratiladi.

4. Loyihalarni karbon intensivligi bo‘yicha baholash va mahsulotlarni xalqaro bozorlarga chiqarish: 
Har qanday loyihani rejalashtirishdan avval, uning natijasida emissiyalar miqdorini qisqartirish salohiyati 
baholanadi. Shu asosda emissiyaning qisqarishini sertifikatlashtirish va ekologik toza mahsulotlarni xalqaro, 
ayniqsa Yevropa Ittifoqi kabi yuqori talab qo‘yiladigan bozorga yo‘naltirish amaliyoti joriy etiladi. Bu usul “yashil 
eksport” hajmini kengaytirishga xizmat qiladi.

5. Qazilma yoqilg‘ilarga qaratilgan subsidiyalarni qayta ko‘rib chiqish: Qazilma yoqilg‘i tarmog‘ini 
sun’iy raqobatbardosh holatga keltiruvchi barcha turdagi davlat subsidiyalari va imtiyozlari xatlovdan o‘tkaziladi. 
Ushbu chora-tadbirlar qayta tiklanuvchi energiya manbalari bilan teng sharoitda raqobatni ta’minlashga 
qaratilgan.

6. “Yashil kafolat” dasturi va resursga asoslangan tadbirkorlikni rivojlantirish: “Green Wager” 
dasturini joriy qilish orqali tabiiy resurslarga asoslangan tadbirkorlik faoliyatini rivojlantirish va yangi ish o‘rinlari 
yaratish bo‘yicha aniq takliflar ishlab chiqiladi. Bu doirada:

- “yashil” tadbirkorlikni rag‘batlantirish;
- tabiiy resurslarga asoslangan biznes loyihalarini sinov tariqasida yo‘lga qo‘yish;
- ularni keng miqyosda joriy qilish bo‘yicha institutsional va moliyaviy qo‘llab-quvvatlash mexanizmlarini 

shakllantirish rejalashtirilgan.
7. ESG tamoyillarini joriy qilish bo‘yicha takliflar ishlab chiqish:
2023–yil mart oyigacha xorijiy ekspertlar ishtirokida sanoat korxonalarida ekologik, ijtimoiy va korporativ 

boshqaruv (ESG) tamoyillarini joriy etish jarayonini tezlashtirishga qaratilgan chora-tadbirlar paketi ishlab 
chiqiladi. Bu takliflar, xususan, ESG mezonlarining korporativ boshqaruv amaliyotiga integratsiyasini 
ta’minlashga yo‘naltiriladi.

8. Uglerod birjasi faoliyatini yo‘lga qo‘yish (Carbon Trade):
Jahon banki hamda uning tarkibidagi Transformative Carbon Asset Facility (TCAF) bilan hamkorlikda 

O‘zbekistonda karbon kreditlari savdosi bo‘yicha pilot loyiha amalga oshiriladi. Mazkur loyiha doirasida 
qisqartirilgan issiqxona gazlari bo‘yicha xalqaro savdo mexanizmi tajriba tariqasida sinovdan o‘tkaziladi.

X U L O S A  V A  T A K L I F L A R
Yashil iqtisodiyot – bu iqtisodiy o‘sishni ekologik barqarorlik tamoyillari bilan uyg‘unlashtirgan holda, barqaror 

rivojlanishni ta’minlashga yo‘naltirilgan innovatsion iqtisodiy modeldir. Mazkur model tabiiy resurslardan oqilona 
foydalanish, energiya samaradorligini oshirish, chiqindilar miqdorini kamaytirish, qayta tiklanuvchi energiya 
manbalarini kengaytirish va ekologik toza texnologiyalarni joriy etishni o‘zining asosiy ustuvor yo‘nalishlari 
sifatida belgilaydi.

Yashil iqtisodiyotga o‘tish jarayoni bosqichma-bosqich amalga oshiriladigan, tizimli islohotlar, institutsional 
moslashuv va strategik investitsiyalarni talab etuvchi murakkab transformatsion yo‘ldir. Bu jarayonda davlat 
organlari, xususiy sektor, fuqarolik jamiyati hamda xalqaro hamkorlarning faol ishtiroki muhim ahamiyat kasb 
etadi.

Yashil iqtisodiyot nafaqat ekologik xavfsizlikni ta’minlash, balki iqtisodiy barqarorlikni mustahkamlash, 
yangi ish o‘rinlari yaratish, innovatsion texnologiyalarni rag‘batlantirish va jamiyatda ijtimoiy farovonlik darajasini 
oshirish imkonini beradi. Shu jihatdan, yashil iqtisodiyot – kelajak avlodlar manfaati yo‘lida ekologik mas’uliyatli 
va iqtisodiy jihatdan samarali taraqqiyotning muqobil yo‘nalishidir.

